
§ 37 naapertorlugu apeqqummut akissut

Asasara Hans Aronsen

Aallarniutigalugu  apeqqummut  maannakkut  sammineqartorujussuarmut 
saqqummiussannut  qujarusuppunga.  Aallarniutigalugu  pissusiviusut  pillugit 
nalunaarusiaq,  2011-mi  Inatsisartut  ukiakkut  ataatsimiinneranni  agguaanneqartoq 
innersuussutigissavara,  tassanilu  Namminersorlutik  Oqartussat  inissiaataat 
misissorneqarput immikkoortiterneqarlutillu.

Matuma kinguliani apeqqutit issuarneqarpoq, kingornagullu akissut allanneqarluni.

Naalakkersuisut arlalitsigut pisortat inissiaataasa aserfallassimasut nutarnissaasa 
pisariaqarnerat  pillugu  saqqummiussisareerput.  Matumuuna 
apeqquteqaatigissavara,  Naalakkersuisut  Aasianni  inissiat  aserfallassimasut 
taarserlugit nutaanik sanaartornissamik eqqarsaateqarnersut.

Maannakkorpiaq  INI  Byggeteknik-imi  teknikerit  Tasiilami  taamatullu  Aasianni  inissiat 
sannamikkut  qanoq  issuserpiaannik  nalunaarsuillutik  sulipput.  Tamatuma  kingorna 
paasissutissat  katersorneqartut  ”Aalajangernissamut  najoqqutassiaq 
immikkoortukkaarlugu  immikkoortitigaq”  artorlugu  misissorneqassapput.  Tamatuma 
kingorna  aaqqiissutissat  arlaat  qinerneqassanersoq  innersuunniarlugu 
aalajangiinissamut  tunngavissiaq  saqqummiunneqassaaq.  Tamatumunnga  atatillugu 
tunngavissat marluk uku eqqumaffigineqarnissaat pingaaruteqarpoq:

1. Inissiat,  inissiap  nutaap  akianit  appasinnerusut  atorlugit  ullutsinnut 
naleqquttunngortinneqarsinnaasut kisimik iluarsaanneqassapput, aamma

2. Inissiat  isaterneqartussat  inissianik  pisariaqartitsiviusuni  inissianik  nutaanik 
taarserneqassapput.

Inissianit  pioreersunit  amerlasuut  ima  aserfallassimatigipput,  aammalu  ilusiligaanerat 
inissititernerallu ima ullutsinnut naleqqutinngitsigipput, iluarsaanneqarnissaat ullutsinnilu 
pitsaassutsimut  naleqquttunngortinnissaat  akisuujusussaalluni.  Taamaattumik 
Namminersorlutik  Oqartussat  inissiaataasa  ineriartortinnissaannut  nutaanik 
sanaartornissaq  iluarsaassinerlu  ataatsimut  ingerlanneqarpata,  tamanna 
aningaasaqarnikkut  pitsaanerpaassaaq.  Tassalu  inissiat  piffissamut  naleqqutinngitsut 
aserfallassimanerpaallu  illoqarfinnik  nutarterinermi  najukkani  pisariaqartitat 
tunngavigalugit isaterneqartassapput.

Maannakkut  pitsaassusissanut  pissutsit  minnerpaamik  uku  pineqarput:  Ilusilersuineq 
ininullu  agguineq,  isaarissat,  illut  silataasa  qalliutaat,  teknikkimut  atortulersuutit, 
masattuleriffiit,  silaannarissarfeqarneq,  pissutsit  avatangiisinut  tunngasut  aammalu 
aningaasaqarnermik  tamarmiusumik  isiginiagaqarneq  (iluarsaassinermut 
aningaasartuutit siunissamilu ingerlatsinermut aningaasartuutissat).

Inissianik  iluarsaassinermi  soorlu  illuliornermut  malittarisassani  aalajangersakkat 
aammalu  sarfamut  sakkortuumut  maleruagassat  il.il.  maannakkut  atuuttut 
naammassineqartussaanerinit, tunngaviusoq sakkortusiteqqinneqarpoq.

Neriuppunga  matumuunakkut  suliaq  pillugu  paasinarsititsisimassallunga,  aammalu 
annertunerusumik paasissutisseeqqinissamut piareersimavunga.

Inussiarnersumik inuulluaqqusillunga

Jens B. Frederiksen


